
śrīśuka uvāca
tasyāṃ sa pāñcajanyāṃ vai viṣṇumāyōpabṛṃhitaḥ Á
haryaśvasaṃjñānayutaṃ putrānajanayad vibhuḥ Á Á 1 Á Á

apṛthagdharmaśīlāstē sarvē dākṣāyaṇā nṛpa Á
pitrā prōktāḥ prajāsargē pratīcīṃ prayayurdiśam Á Á 2 Á Á

tatra nārāyaṇasarastīrthaṃ sindhusamudrayōḥ Á
saṅgamō yatra sumahanmunisiddhaniṣēvitam Á Á 3 Á Á

tadupasparśanādēva vinirdhūtamalāśayāḥ Á
dharmē pāramahaṃsyē ca prōtpannamatayō’pyuta Á Á 4 Á Á

tēpirē tapa ēvōgraṃ pitrādēśēna yantritāḥ Á
prajāvivṛddhayē yattān dēvarṣistān dadarśa ha Á Á 5 Á Á

uvāca cātha haryaśvāḥ kathaṃ srakṣyatha vai prajāḥ Á
adṛṣṭvāntaṃ bhuvō yūyaṃ bāliśā bata pālakāḥ Á Á 6 Á Á

tathaikapuruṣaṃ rāṣṭraṃ bilaṃ cādṛṣṭanirgamam Á
bahurūpāṃ striyaṃ cāpi pumāṃsaṃ puṃścalīpatim Á Á 7 Á Á

nadīmubhayatōvāhāṃ
pañcapañcādbhutaṃ gṛham Á

kvaciddhaṃsaṃ citrakathaṃ
kṣaurapavyaṃ svayaṃ bhramim Á Á 8 Á Á

kathaṃ svapiturādēśamavidvāṃsō vipaścitaḥ Á
anurūpamavijñāya ahō sargaṃ kariṣyatha Á Á 9 Á Á

śrīśuka uvāca
tanniśamyātha haryaśvā autpattikamanīṣayā Á
vācaḥkūṭaṃ tu dēvarṣēḥ svayaṃ vimamṛśurdhiyā Á Á 10 Á Á

bhūḥ kṣētraṃ jīvasaṃjñaṃ yadanādi nijabandhanam Á
adṛṣṭvā tasya nirvāṇaṃ kimasatkarmabhirbhavēt Á Á 11 Á Á

ēka ēvēśvarasturyō bhagavān svāśrayaḥ paraḥ Á
tamadṛṣṭvābhavaṃ puṃsaḥ kimasatkarmabhirbhavēt Á Á 12 Á Á

pumān naivaiti yad gatvā bilasvargaṃ gatō yathā Á
pratyagdhāmāvida iha kimasatkarmabhirbhavēt Á Á 13 Á Á

nānārūpā’’tmanō buddhiḥ svairiṇīva guṇānvitā Á
tanniṣṭhāmagatasyēha kimasatkarmabhirbhavēt Á Á 14 Á Á

tatsaṅgabhraṃśitaiśvaryaṃ saṃsarantaṃ kubhāryavat Á
tadgatīrabudhasyēha kimasatkarmabhirbhavēt Á Á 15 Á Á

sṛṣṭyapyayakarīṃ māyāṃ vēlākūlāntavēgitām Á
mattasya tāmavijñasya kimasatkarmabhirbhavēt Á Á 16 Á Á

pañcaviṃśatitattvānāṃ puruṣō’dbhutadarpaṇam Á
adhyātmamabudhasyēha kimasatkarmabhirbhavēt Á Á 17 Á Á

aiśvaraṃ śāstramutsṛjya bandhamōkṣānudarśanam Á
viviktapadamajñāya kimasatkarmabhirbhavēt Á Á 18 Á Á

kālacakraṃ bhramistīkṣṇaṃ sarvaṃ niṣkarṣayajjagat Á
svatantramabudhasyēha kimasatkarmabhirbhavēt Á Á 19 Á Á

śāstrasya piturādēśaṃ yō na vēda nivartakam Á
kathaṃ tadanurūpāya guṇaviśrambhyupakramēt Á Á 20 Á Á

iti vyavasitā rājan haryaśvā ēkacētasaḥ Á
prayayustaṃ parikramya panthānamanivartanam Á Á 21 Á Á

svarabrahmaṇi nirbhātahṛṣīkēśapadāmbujē Á
akhaṇḍaṃ cittamāvēśya lōkānanucaranmuniḥ Á Á 22 Á Á

nāśaṃ niśamya putrāṇāṃ nāradācchīlaśālinām Á
anvatapyata kaḥ śōcan suprajastvaṃ śucāṃ padam Á Á 23 Á Á

sa bhūyaḥ pāñcajanyāyāmajēna parisāntvitaḥ Á
putrānajanayad dakṣaḥ śabalāśvān sahasraśaḥ Á Á 24 Á Á

tē’pi pitrā samādiṣṭāḥ prajāsargē dhṛtavratāḥ Á
nārāyaṇasarō jagmuryatra siddhāḥ svapūrvajāḥ Á Á 25 Á Á

tadupasparśanādēva vinirdhūtamalāśayāḥ Á
japantō brahma paramaṃ tēpustē’tra mahat tapaḥ Á Á 26 Á Á

abbhakṣāḥ katicinmāsān katicidvāyubhōjanāḥ Á
ārādhayan mantramimamabhyasyanta iḍaspatim Á Á 27 Á Á

ōṃ namō nārāyaṇāya puruṣāya mahātmanē Á
viśuddhasattvadhiṣṇyāya mahāhaṃsāya dhīmahi Á Á 28 Á Á

iti tānapi rājēndra pratisargadhiyō muniḥ Á
upētya nāradaḥ prāha vācaḥkūṭāni pūrvavat Á Á 29 Á Á

dākṣāyaṇāḥ saṃśṛṇuta gadatō nigamaṃ mama Á
anvicchatānupadavīṃ bhrātṝṇāṃ bhrātṛvatsalāḥ Á Á 30 Á Á

bhrātṝṇāṃ prāyaṇaṃ bhrātā yō’nutiṣṭhati dharmavit Á
sa puṇyabandhuḥ puruṣō marudbhiḥ saha mōdatē Á Á 31 Á Á

ētāvaduktvā prayayau nāradō’mōghadarśanaḥ Á
tē’pi cānvagamanmārgaṃ bhrātṝṇāmēva māriṣa Á Á 32 Á Á

sadhrīcīnaṃ pratīcīnaṃ parasyānupathaṃ gatāḥ Á
nādyāpi tē nivartantē paścimā yāminīriva Á Á 33 Á Á

ētasmin kāla utpātān bahūn paśyan prajāpatiḥ Á
pūrvavannāradakṛtaṃ putranāśamupāśṛṇōt Á Á 34 Á Á

cukrōdha nāradāyāsau putraśōkavimūrcchitaḥ Á
dēvarṣimupalabhyāha rōṣādvisphuritādharaḥ Á Á 35 Á Á

dakṣa uvāca
ahō asādhō sādhūnāṃ sādhuliṅgēna nastvayā Á
asādhvakāryarbhakāṇāṃ bhikṣōrmārgaḥ pradarśitaḥ Á Á 36 Á Á

ṛṇaistribhiramuktānāmamīmāṃsitakarmaṇām Á
vighātaḥ śrēyasaḥ pāpa lōkayōrubhayōḥ kṛtaḥ Á Á 37 Á Á

ēvaṃ tvaṃ niranukrōśō bālānāṃ matibhiddharēḥ Á
pārṣadamadhyē carasi yaśōhā nirapatrapaḥ Á Á 38 Á Á

nanu bhāgavatā nityaṃ bhūtānugrahakātarāḥ Á
ṛtē tvāṃ sauhṛdaghnaṃ vai vairaṅkaramavairiṇām Á Á 39 Á Á

nētthaṃ puṃsāṃ virāgaḥ syāt tvayā kēvalinā mṛṣā Á
manyasē yadyupaśamaṃ snēhapāśanikṛntanam Á Á 40 Á Á

nānubhūya na jānāti pumān viṣayatīkṣṇatām Á
nirvidyēta svayaṃ tasmānna tathā bhinnadhīḥ paraiḥ Á Á 41 Á Á

yannastvaṃ karmasandhānāṃ sādhūnāṃ gṛhamēdhinām Á
kṛtavānasi durmarṣaṃ vipriyaṃ tava marṣitam Á Á 42 Á Á

tantukṛntana yannastvamabhadramacaraḥ punaḥ Á
tasmāllōkēṣu tē mūḍha na bhavēdbhramataḥ padam Á Á 43 Á Á

śrīśuka uvāca
pratijagrāha tadbāḍhaṃ nāradaḥ sādhusammataḥ Á
ētāvān sādhuvādō hi titikṣētēśvaraḥ svayam Á Á 44 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

ṣaṣṭhaskandhē nāradaśāpō nāma pañcamō’dhyāyaḥ Á Á

